
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

ছন্দের প্রকৃতি
১৩১


কবিতা থেকে তার নমুনা দিই। কুইন ভিক্টোরিয়াকে সম্বোধন করে কবি বলছেন




তুমি মা কল্পতরু, 

আমরা সব পোষা গোরু 

শিখিনি শিঙ-বাঁকানো, 
কেবল খাব খোলবিচিলি যাস। 
যেন রাঙা আমলা তুলে মামলা 
গামলা ভাঙে না, 
আমরা ভুষি পেলেই খুশি হব 
ঘুষি খেলে বাঁচব না।[১]






কেবল এর হাসিটা নয়, এর ছন্দের বিচিত্র ভঙ্গিটা লক্ষ্য করে দেখবার বিষয়।

 অথচ এই প্রাকৃত-বাংলাতেই ‘মেঘনাদবধ’ কাব্য লিখলে যে বাঙালিকে লজ্জা দেওয়া হত সে কথা স্বীকার করব না। কাব্যটা এমন ভাবে আরম্ভ করা যেত






যুদ্ধ তখন সাঙ্গ হল বীরবাহু বীর যবে 

বিপুল বীর্য দেখিয়ে হঠাৎ গেলেন মৃত্যুপুরে 

যৌবনকাল পার না হতেই। কও মা সরস্বতী, 

অমৃতময় বাক্য তোমার, সেনাধ্যক্ষপদে 

কোন্ বীরকে বরণ করে পাঠিয়ে দিলেন রণে 

রঘুকুলের পরম শত্রু, রক্ষকুলের নিধি।






এতে গাম্ভীর্যের ত্রুটি ঘটেছে একথা মানব না। এই যে বাংলা বাঙালির দিনরাত্রির ভাষা এর একটি মস্ত গুণ এ-ভাষা প্রাণবান্। এইজন্যে


	↑ ‘নীলকর’ নামক কবিতা থেকে উদ্ধৃত।

	        এই পাতাটি অন্য কোনো ভাষায় উপলব্ধ নয়।

